
Мин – авылның гади бер малае,

Ләкин горур милләт вәкиле!

Кирәк икән, илне саклармын мин, 

Батыр җәлилчеләр шикелле.

Авыр булган, Муса, сәфәрегез,

Кырыс сынауларны үткәнсез...

Бурыч үтәп, данлы гомерегезнең

Серле йомгакларын сүткәнсез.

Туар таңнар сызылып атсын өчен

Антыгызга тугры калдыгыз.

Чит җирләрдә, дошман тырнагында

Горур  башыгызны салдыгыз.

Сиңа, дәшәм бүген , Муса абый,

Арабызда еллар ятса да,

Үзең түгел,  бары шигырьләрең 

Туган җиргә бары кайтса да!

Газиз туган җиргә һәм халкыңа,

Муса, бары ирек теләдең.

Бертуктаусыз үлем сибеп торган

Дошманга да башың имәдең!

Шигырьләрең көчле корал итеп,

Тоткынлыкта хәтта көрәштең.

Безнең өчен – азат, яшь буынга

Җиңү, Намус, Өмет өләштең.

Зур теләкләр белән янам бүген:

Дошман безгә кулын сузмасын!

Күңелдәге Җәлил һәйкәленә

Еллар пәрдә ташлап узмасын!

Хәтер генә безнең тузмасын!
